
 

 

 
 
 
Úrskurðarnefnd umhverfis/auðlin 
Borgartúni 21 
105 Reykjavík 

 
Mosfellsbæ, 8. maí 2025 

Erindi nr. 202504234/19.3 OKJ 

Efni: Athugasemdir Mosfellsbæjar við kæru í máli nr. 58/2025 

Mosfellsbæ barst þann 10. apríl 2025 tölvupóstur frá Úrskurðarnefnd umhverfis- og 
auðlindamála (hér eftir „nefndin“) þar sem upplýst var að nefndinni hefði borist kæra í 
ofangreindu máli. Var bænum gefinn frestur til 9. maí 2025 til að senda nefndinni 
athugasemdir við kæruna og er erindi þetta til nefndarinnar sent í þeim tilgangi. 

Samkvæmt kæru málsins leitar kærandi til nefndarinnar vegna málsmeðferðar og afgreiðslu 
Mosfellsbæjar á umsókn kæranda um heimild til að gera deiliskipulag á eigin landi sem 
synjað hafi verið af skipulagsnefnd bæjarins öðru sinni.  Kærandi gerir þá kröfu að honum 
verði heimilað að gera umrætt deiliskipulag. 

A. Hin kærða afgreiðsla 

Kærandi hefur áður leitað til nefndarinnar vegna sama máls en í mars sl. kvað nefndin upp 
úrskurð sinn í máli nr. 173/2024 þar sem niðurstaðan var sú að skipulagsfulltrúa bæjarins 
hefði ekki verið rétt að synja kæranda um afgreiðslu erindis hans á þeim grundvelli að 
erindið hefði þegar verið afgreitt af skipulagsnefnd bæjarins.  Í úrskurðinum kvað nefndin 
upp úr með það að rétt hefði verið að skipulagsnefndin sjálf afgreiddi erindið öðru sinni. 

Í framhaldi af þeim úrskurði var erindi kæranda um heimild til deiliskipulagsgerðar lögð fyrir 
skipulagsnefnd bæjarins öðru sinni þann 28.3. sl. Skipulagsnefndin synjaði beiðninni á þeim 
forsendum að ekki liggi fyrir áætlun um uppbyggingu eða framkvæmd nauðsynlegra innviða 
(sjá fylgiskjal 1). Var kæranda sent afgreiðslubréf þess efnis dags. 9.4. sl. (sjá fylgiskjal 2). 

B. Um hina kærðu ákvörðun 

Í framkominni kæru vísar kærandi til 2. mgr. 38. gr. skipulagslaga nr. 123/2010 málatilbúnaði 
sínum til stuðnings en kærandi telur að sveitarfélaginu sé óheimilt að synja umræddri beiðni 
hans um heimild til gerðar deiliskipulags. 

Vegna þessa telur Mosfellsbær rétt að vísa til þess að sveitarfélög á Íslandi fara með 
skipulagsvald innan sveitarfélagamarka sinna, sbr. 3. mgr. 3. gr. og 1. mgr. 38. gr. 
skipulagslaga nr. 123/2010 sem og 12. gr. skipulagslaga og það sem fram kemur um efni 
þeirrar greinar í athugasemdum með frumvarpi til gildandi skipulagslaga. Bænum sé því 
óskylt að heimila deiliskipulagsgerð fyrir land í eigu kæranda þó fram komi ósk um slíkt. 
Bærinn telur það misskilning hjá kæranda að hann eigi lögvarinn rétt á slíkri heimild óháð því 
hvort bærinn leggist gegn því að gerð verði deiliskipulagsáætlun um umrætt landssvæði eða 
ekki, en um efnislega afstöðu Mosfellsbæjar vísast til umsagnar skipulagsfulltrúa bæjarins frá 
júní 2023, sérstaklega umsagnar í niðurlagi umsagnarinnar (sjá fylgiskjal 3) en umsögnin var 
útbúin við fyrri meðferð málsins fyrir skipulagsnefnd.  



 

 

Bærinn telur það lögum samkvæmt að sveitarfélögum sé það í sjálfsvald sett hvort að 
landeiganda sé veitt heimild til að gera deiliskipulagsáætlun eða ekki, sbr. áðurnefnd 2. mgr. 
38. gr. skipulagslaga, að því gefnu að málsmeðferð viðkomandi sveitarfélags sé lögum 
samkvæmt og að við ákvörðun viðkomandi stjórnvalds innan stjórnsýslu sveitarfélagsins sé 
stuðst við málefnaleg sjónarmið. Bærinn telur að orðalag umræddrar greinar sé skýrt hvað 
þetta varðar og að honum sé því ekki skylt að samþykkja framkomna beiðni kæranda um 
heimild til deiliskipulagsgerðar. 

Í samræmi við ályktunarorð í áðurnefndum eldri úrskurði nefndarinnar var erindi kæranda 
lagt fyrir skipulagsnefnd bæjarins til afgreiðslu á nýjan leik (sjá fylgiskjal 1) hvar því hvar 
synjað með vísan til þess að ekki liggi fyrir áætlun um uppbyggingu eða framkvæmd 
nauðsynlegra innviða á fyrirhuguðu skipulagssvæði, sbr. eldri afgreiðsla málsins. Kæranda 
var tilkynnt um afgreiðslu nefndarinnar með bréfi (sjá fylgiskjal 2). Þá er rétt að vísa 
jafnframt til þess að sama nefnd hefur áður afgreitt sama erindi kæranda með sama hætti. 

Með hliðsjón af framangreindu, og af forsögu málsins, telur Mosfellsbær að beiðni kæranda 
hafi fengið lögboðna málsmeðferð og afgreiðslu sem byggir á málefnalegum sjónarmiðum.  

C. Um kröfugerð kæranda 

Bærinn telur að lokum rétt að benda á að nefndin geti ekki orðið við kröfu kæranda um að 
veita honum heimild til að gera deiliskipulagsáætlun fyrir umrætt landssvæði. Nefndin hafi 
margoft kveðið á um það í fyrri úrskurðum sínum að hún geti aðeins metið og endurskoðað 
stjórnvaldsákvarðanir sveitarfélaga en geti ekki tekið nýja ákvörðun á valdsviði 
sveitarfélagsins sjálfs, t.a.m. að taka ákvörðun um að heimila hina umdeildu 
deiliskipulagsgerð innan sveitarfélagamarka Mosfellsbæjar. Slíkt myndi brjóta gegn 
stjórnarskrárvörðum rétti sveitarfélaga til sjálfsákvörðunarréttar um sín málefni. sbr. 1. mgr. 
78. gr. stjskr.  

---- 

Með vísan til framangreinds telur bærinn að nefndin geti ekki fallist á þá kröfu sem kærandi 
gerir í málinu. 

Vakin er athygli á því að hjá nefndinni kunna þegar að liggja gögn sem kunna að varpa ljósi á 
málið, sbr. það sem áður hefur komið fram um úrskurð nefndarinnar í máli nr. 173/2024. 

f.h. Mosfellsbæjar 
Virðingarfyllst, 

 
Ómar Karl Jóhannesson 
lögmaður 
 
Fylgiskjöl: 
 
Fylgiskjal 1 – bókun skipulagsnefndar, dags. 28.3.2025 
Fylgiskjal 2 – afgreiðslubréf skipulagsnefndar, dags. 9.4.2025 
Fylgiskjal 3 – Umsögn skipulagsfulltrúa Mosfellsbæjar, dags. 8. júní 2023. 


